
Brollach
De réir fhorálacha alt 25(1) den Acht um Brústocaireacht a Rialáil 2015, tá áthas orm an Tuarascáil Bhliantúil don 
bhliain 2015 ón gCoimisiún um Chaighdeáin in Oifi gí Poiblí maidir le Riar an Achta um Brústocaireacht a Rialáil 
2015 a chur isteach lena leagan faoi bhráid gach Tí den Oireachtas. 

     

An Breitheamh Daniel O’Keeffe
Cathaoirleach
An Coimisiún um Chaighdeáin in Oifi gí Poiblí
Meitheamh 2016

Comhaltaí den Choimisiún um Chaighdeáin in Oifigí Poiblí

An Breitheamh Daniel O’Keeffe 
Cathaoirleach 

Jim O’Keeffe  
Iarchomhalta de Dháil Éireann 

Deirdre Lane  
Cléireach Sheanad Éireann 

Seamus McCarthy  
an tArd-Reachtaire Cuntas agus Ciste 

Peter Tyndall 
an tOmbudsman 

Peter Finnegan  
Cléireach Dháil Éireann 



Tuarascáil Bhliantúil 2015
Maidir leis an Acht um Brústocaireacht a Rialáil 2015

4

Réamhrá ón gCathaoirleach

Cuireadh an Coimisiún um Chaighdeáin in Oifigí Poiblí (an Coimisiún) ar bun sa 
bhliain 2001. Tá freagracht maoirseachta air faoin reachtaíocht lena bpléitear le 
heitic in oifigí poiblí, le rialáil toghcháin agus le maoiniú polaitíochta agus le tuairisciú 
airgeadais polaitíochta. 

Níos déanaí fós, cuireadh leis an sainchúram atá ar an gCoimisiún nuair a achtaíodh an tAcht um Brústocaireacht 
a Rialáil 2015 (an tAcht). Tháinig an tAcht i bhfeidhm an 1 Meán Fómhair 2015. Leis an Acht, ainmnítear an 
Coimisiún mar Chláraitheoir Brústocaireachta agus tugtar de fhreagracht air clár ar líne a chothabháil agus 
maoirseacht a dhéanamh ar fhormhór fhorálacha an Achta. 

Pléitear sa tuarascáil seo leis na gníomhaíochtaí ar thug an Coimisiún fúthu agus maoirseacht á déanamh aige ar 
an Acht don tréimhse tuairiscithe sa bhliain 2015. Is i dtuarascáil bhliantúil ar leith a thugtar tuairisc ar an obair eile 
a rinne an Coimisiún. Cuirtear tuarascáil den sórt sin ar fáil don Aire Caiteachais Phoiblí agus Athchóirithe i mí an 
Mheithimh gach bliain agus foilsítear ar líne í.

San earrach seo a chuaigh thart, bhí áthas ar an gCoimisiún Sherry Perreault a cheapadh mar Cheann um 
Brústocaireacht a Rialáil. Chuaigh Sherry Perreault Uas. i mbun a dualgas i mí na Bealtaine 2015 agus tá sí i 
gceannas ar an Aonad um Brústocaireacht a Rialáil sa Rúnaíocht.

Sa chéad bhliain ina raibh an tAcht i bhfeidhm, dhírigh an Coimisiún ar thuiscint a fhorbairt ar an Acht agus 
ar chomhlíonadh an Achta a spreagadh. Chuige sin, chabhraigh líon suntasach tionscnamh for-rochtana agus 
oideachais a reáchtáladh le linn na bliana le feasacht agus le tuiscint ar an Acht agus ar na hoibleagáidí a ghabhann 
leis a chothú i measc daoine a d’fhéadfadh bheith ag gabháil do ghníomhaíocht brústocaireachta.

Rinneadh an Clár Brústocaireachta ar líne agus an suíomh Gréasáin www.lobbying.ie a sheoladh go foirmiúil an 30 
Aibreán 2015. 

Cuireadh faisnéis chabhrach do chláraithe féideartha agus do na daoine sin a ndéanann siad brústocaireacht 
orthu araon leis an suíomh Gréasáin – áit a bhfuil treoirlínte sainoiriúnaithe do bhrústocairí agus d’oifigigh phoiblí 
ainmnithe, físeáin teagaisc, tuairisceáin shamplacha agus ceisteanna coitianta. 

Is amhlaidh gur éirigh leis an mbéim a cuireadh ar oideachas agus ar fhor-rochtain. Tá méadú tapa tagtha ar líon 
na gcláraithe ó thosach feidhme an Achta i mí Mheán Fómhair, agus líon mór cláraithe agus tuairisceán faighte 
againn don chéad spriocdháta le haghaidh tuairisceán i mí Eanáir 2016. Tá an Coimisiún an-sásta leis an leibhéal 
comhlíonta atá bainte amach go dtí seo. Táscaire luath an-dearfach is ea go bhfuiltear ag glacadh leis an ngá atá 
ann le hoscailteacht agus le trédhearcacht i gcúrsaí brústocaireachta. Leis an bhfaisnéis atá ar fáil ar an gclár, tugtar 
do phobal na hÉireann léargas gan fasach ar an ról a imríonn an bhrústocaireacht i gcinntí beartais agus cistithe a 
mhúnlú.

Ba mhaith liom buíochas a ghabháil leis na comhaltaí eile den Choimisiún as a gcuid oibre le linn na bliana. Is 
eol do gach comhalta den Choimisiún a thábhachtaí atá sé brústocaireacht a rialáil de réir creat láidir eitice. Ba 
ríluachmhar a bhí an tacaíocht agus an treoir a thug siad chun an córas nua a bhunú agus a chur chun feidhme.

Ba mhaith liom buíochas a ghabháil freisin le Rúnaíocht an Choimisiúin, Sherry Perreault Uas. ina measc, leis an 
Aonad um Brústocaireacht a Rialáil, agus leis an fhoireann tacaíochta san Aonad um Theicneolaíocht Faisnéise, san 
Aonad um Sheirbhísí Corparáideacha agus san Aonad um Chaidreamh Ardchaighdeáin le Geallsealbhóirí in Oifig 
an Ombudsman as an obair dhícheallach a rinne siad thar an mbliain seo a chuaigh thart. I dtréimhse an-ghairid 
ama, chuir an grúpa daoine sin tacaíocht fhairsing ar fáil chun cabhrú leis an iarracht a rinne an Coimisiún an clár 
brústocaireachta, an suíomh Gréasáin agus uirlisí teagaisc a fhorbairt, nósanna imeachta rialála a bhunú, agus 
tabhairt faoi mhórfheachtas for-rochtana. 

D’éirigh leis an iarracht shuntasach ar an gcóras nua rialála sin a bhunú agus a chur chun feidhme, agus torthaí 
agus comhlíonadh an-dearfach bainte amach cheana féin. Tá na héachtaí sin ar fad inchurtha go mór i leith 
dhíograis leanúnach agus obair dhícheallach na foirne, agus gabhaim buíochas leo as an rannchuidiú den scoth a 
rinne siad ina leith sin.

Caibidil 1
Obair an Choimisiúin um Chaighdeáin in Oifigí Poiblí

Comhlacht neamhspleách a bunaíodh i mí na Nollag 2001 leis an Acht um 
Chaighdeáin in Oifi gí Poiblí is ea an Coimisiún um Chaighdeáin in Oifi gí Poiblí 
(an Coimisiún). Tá seisear comhaltaí ann agus tá sé faoi chathaoirleacht ag an 
mBreitheamh Onórach Daniel O’Keeffe, iarBhreitheamh de chuid na hArd-Chúirte. 
Suas go dtí an bhliain 2015, bhí róil mhaoirseachta ag an gCoimisiún faoi cheithre 
phíosa reachtaíochta ar leith, ba iad sin: 

 − an tAcht um Eitic in Oifi gí Poiblí, 1995, arna leasú leis an Acht um Chaighdeáin in Oifi gí Poiblí, 2001, (na 
hAchtanna um Eitic);

 − an tAcht Toghcháin, 1997, arna leasú (na hAchtanna Toghcháin);

 − an tAcht um an Oireachtas (Oifi gí Aireachta agus Parlaiminte) (Leasú) 2014 (an tAcht um Liúntas 
Gníomhaíochtaí Parlaiminte); agus

 − an tAcht um Brústocaireacht a Rialáil 2015.

Mar aon le maoirseacht a dhéanamh ar nochtadh leasanna, ar chomhlíonadh ceanglas imréitigh cánach, ar 
nochtadh síntiús agus caiteachais toghcháin agus ar an dóigh a gcaitheann páirtithe polaitíochta an maoiniú a 
fhaigheann siad ón Stát, feidhmíonn an Coimisiún mar Chláraitheoir brústocaireachta, agus an Clár Brústocaireachta 
á mhaoirsiú aige. Cuireann Oifi g an Ombudsman foireann rúnaíochta ar fáil don Choimisiún um Chaighdeáin in 
Oifi gí Poiblí.

I mí an Mheithimh 2016, déanfar tuarascáil bhliantúil ar leith don bhliain 2015 maidir leis an dóigh ar riaradh na róil 
eile atá ag an gCoimisiún a chur faoi bhráid an Aire Caiteachais Phoiblí agus Athchóirithe. 

Is féidir tuilleadh faisnéise faoi fheidhmeanna an Choimisiúin a fhail anseo: 
http://www.sipo.gov.ie/en/About-Us/Our-Functions/

Is féidir tuilleadh faisnéise faoi rialáil na brústocaireachta a fhail anseo: www.lobbying.ie 

Caibidil 2
Forbhreathnú ar an Acht um Brústocaireacht a Rialáil 
2015

Foráiltear leis an Acht um Brústocaireacht a Rialáil 2015 go dtagann duine faoi 
raon feidhme an Achta sa chás go ndéanann sé cumarsáid le hoifi geach poiblí 
ainmnithe maidir le ní iomchuí. Ní mór d’aon duine atá ag gabháil do ghníomhaíocht 
brústocaireachta clárú agus tuairisceáin rialta ar líne maidir le gníomhaíocht 
brústocaireachta a chur isteach.

Is córas Gréasánbhunaithe atá sa chlár féin. Ní ghearrtar aon chostas i leith clárú, tuairisceáin a chur isteach 
ná teacht ar an bhfaisnéis atá ar fáil ar an gclár. Cé go bhfuil sé de fhreagracht ar an gCoimisiún maoirseacht a 
dhéanamh ar bhunú agus ar chothabháil an chláir, bíonn ábhar an chláir faoi réir na faisnéise a thugtar i sonraí 
clárúcháin na gcláraithe agus sna tuairisceáin a chuireann siad isteach.

Áirítear iad seo a leanas leis na daoine a thagann faoi raon feidhme an Achta:

 − daoine ag a bhfuil níos mó ná deichniúr fostaithe, 

 − comhlachtaí ionadaitheacha agus comhlachtaí tathanta ag a bhfuil fostaí amháin ar a laghad, 

 − tríú páirtithe atá ag déanamh cumarsáid thar ceann cliaint (a thagann faoi cheann amháin de na critéir thuas) i 
gcomaoin íocaíochta, agus 

 − aon duine atá ag gabháil do ghníomhaíocht brústocaireachta maidir le forbairt talún nó le criosú talún. 

Áirítear le hoifi gigh phoiblí ainmnithe Airí agus Airí Stáit, Comhaltaí de Dháil Éireann agus de Sheanad Éireann, 
Comhaltaí de Pharlaimint na hEorpa do thoghlaigh in Éirinn, agus Comhaltaí d’Údaráis Áitiúla. Áirítear leo freisin 
Comhairleoirí Speisialta agus na státseirbhísigh agus na seirbhísigh phoiblí is sinsearaí arna n-ainmniú mar oifi gigh 
phoiblí ainmnithe le hordú ón Aire. 

Is é is ní iomchuí ann aon ní a bhaineann le haon bheartas poiblí nó le haon chlár poiblí a thionscnamh, a fhorbairt 
nó a mhodhnú, le hachtachán a ullmhú, nó le dámhachtain aon deontais, iasachta nó tacaíochta airgeadais eile, 
aon chonartha nó comhaontaithe eile, nó aon cheadúnais nó údaraithe eile lena ngabhann cistí poiblí. Is cumarsáidí 
iomchuí iad nithe a bhaineann le criosú talún agus le forbairt talún. Foráiltear san Acht do roinnt díolúintí maidir le 
nithe a meastar gur nithe iomchuí iad. Tá na díolúintí sin leagtha amach in alt 5(5) den Acht. 

Ní mór d’aon duine atá ag gabháil do ghníomhaíocht brústocaireachta clárú agus tuairisceáin a chur isteach 
trí huaire in aghaidh na bliana, ina gcuimsítear na tréimhsí forordaithe tuairiscithe (1 Eanáir – 30 Aibreán, 1 
Bealtaine – 31 Lúnasa, agus 1 Meán Fómhair – 31 Nollaig). Ní mór na nithe seo a leanas a léiriú sa tuairisceán: 
cé hé a ndearnadh brústocaireacht air; ábhar na gníomhaíochta brústocaireachta agus na torthaí a bheartaigh an 
brústocaire a bhaint amach léi; cineál agus méid na gníomhaíochta; ainm an duine san eagraíocht brústocaireachta 
atá nó a bhí ina oifi geach poiblí ainmnithe agus a bhí ag gabháil do ghníomhaíocht brústocaireachta; agus, más 

iomchuí, faisnéis faoi aon chliant a bhfuil 
an brústocaire ag gabháil do ghníomhaíocht 
brústocaireachta thar a cheann.

Chomh maith leis sin, foráiltear san Acht 
go bhfuil aicmí sonracha oifi geach poiblí 
ainmnithe (mar shampla, Airí den Rialtas 
agus Airí Stáit, comhairleoirí speisialta, 
seirbhísigh phoiblí agus státseirbhísigh) 
faoi réir tréimhse mharana iarfhostaíochta 
aon bhliana, tréimhse nár cheart dóibh 
dul i mbun gníomhaíochtaí sonracha 
brústocaireachta lena linn.

Cé go gcuimsítear san Acht roinnt forálacha 
imscrúdaitheacha agus forfheidhmithe, ní 
bheidh éifeacht leis na forálacha sin go dtí 
aon bhliain amháin tar éis an dáta a tháinig 
an tAcht i bhfeidhm. Ba ar oideachas, 
ar fhor-rochtain agus ar chomhlíonadh a 
spreagadh a díríodh sa chéad bhliain.

Ar deireadh, foráiltear san Acht 
d’athbhreithniú reachtach a dhéanamh 
bliain amháin tar éis an dáta a tháinig an 
tAcht i bhfeidhm. Is é an tAire Caiteachais 
Phoiblí agus Athchóirithe a stiúrfaidh an 
t-athbhreithniú. Féadfaidh sé breithniú a 
dhéanamh ar leasuithe féideartha ar an 
Acht ina dhiaidh sin. 

Ionstraimí Reachtúla faoin 
Acht
Tugadh trí ionstraim reachtúla isteach faoin 
Acht, ba iad sin:

 − An tOrdú fán Acht um Brústocaireacht 
a Rialáil, 2015 (Tosach Feidhme) (I.R. 
Uimh. 152 de 2015);

 − Na Rialacháin fán Acht um 
Brústocaireacht a Rialáil, 2015 (Oifi gigh 
Phoiblí Ainmnithe) (I.R. Uimh. 367 de 2015); agus

 − Na Rialacháin fán Acht um Brústocaireacht a Rialáil, 
2015 (Achomhairc), 2015 (I.R. Uimh. 366 de 2015).

Sonraítear sna Rialacháin maidir le hOifi gigh Phoiblí Ainmnithe na róil i gcomhlachtaí poiblí ainmnithe a measfar gur 
oifi gigh phoiblí ainmnithe iad chun críocha an Achta.

Ar deireadh, forordaítear sna Rialacháin maidir le hAchomhairc an próiseas trína bhféadfar achomhairc a dhéanamh 
in aghaidh cinntí ón gCoimisiún faoi fhorálacha sonracha an Achta.

An ról atá ag an gCoimisiún um Chaighdeáin
Leagtar amach san Acht an ról atá ag an gCoimisiún maidir leis an gClár Brústocaireachta a riar. Foráiltear leis an 
reachtaíocht go ndéanfaidh an Coimisiún Clár Brústocaireachta poiblí Gréasánbhunaithe a bhunú agus a mhaoirsiú. 
Ina theannta sin, déanfaidh an Coimisiún faireachán ar chomhlíonadh na reachtaíochta, cuirfi dh sé treoir agus 
cúnamh ar fáil agus, nuair is gá, imscrúdóidh sé sáruithe ar cheanglais dhlíthiúla agus leanfaidh sé díobh in am 
trátha. Déantar foráil san Acht freisin go ndéanfaidh an Coimisiún na nithe seo a leanas:

 − aon fhaisnéis a chreideann an Coimisiún a bheith míchruinn, as dáta nó míthreorach a bhaint den chlár; 

 − cinneadh a dhéanamh ar iarrataí ar mhoill a chur ar fhoilsiú faisnéise atá i gclárú nó i dtuairisceán maidir le 
gníomhaíocht brústocaireachta a chinneadh, áit a bhféadfaidh 
an Coimisiún a chinneadh an fhaisnéis a fhoilsiú go hiomlán 
nó go páirteach nó moill a chur ar fhoilsiú na tréimhse ar feadh 
tréimhse fhorordaithe;

 − cinneadh a dhéanamh ar iarrataí ar an tréimhse mharana 
iarfhostaíochta a tharscaoileadh nó a laghdú le haghaidh 
catagóirí sonracha d’oifi gigh phoiblí ainmnithe atá faoina réir;

 − cód iompair a fhorbairt agus a mhaoirsiú;

 − treoir a chur ar fáil agus tuiscint a chur chun cinn ar an Acht;

 − sáruithe ar an reachtaíocht a imscrúdú agus a ionchúiseamh;

 − fógraí íocaíochta seasta a eisiúint i leith sáruithe sonracha; agus

 − tuarascálacha bliantúla a dhéanamh don Oireachtas.

Caibidil 3
Ullmhú le haghaidh Tosach Feidhme

Síníodh an tAcht isteach sa dlí i mí an Mhárta 2015 agus tháinig sé i bhfeidhm ansin 
an 1 Meán Fómhair. 

Mar gheall ar an obair ullmhúcháin a rinneadh roimh thosach feidhme an Achta an 1 Meán Fómhair 2015, bhí 
na córais, na hacmhainní agus na tacaí riachtanacha i bhfeidhm agus i mbun feidhme roimh an tosach feidhme. 
Chabhraigh an obair sin freisin le feasacht mhéadaithe ar an reachtaíocht a chothú i measc cláraithe féideartha agus 
oifi gigh phoiblí ainmnithe. 

Daoine
Cuireadh aonad rialála ar bun laistigh de Rúnaíocht an Choimisiúin. Cuireann Oifi g an Ombudsman feidhmeanna 
tacaíochta ar fáil don aonad, lena n-áirítear Cumarsáid, Airgeadas, Acmhainní Daonna agus Teicneolaíocht na 
Faisnéise. Cuireadh de chúram ar an aonad maoirseacht a dhéanamh ar fhorbairt agus ar riar laethúil an chláir agus 
an tsuímh Ghréasáin. 

Ba trí phróiseas earcaíochta oscailte faoi bhainistíocht ag an tSeirbhís um Cheapacháin Phoiblí a líonadh an ról nua 
mar Cheann um Brústocaireacht a Rialáil. Chuaigh Sherry Perreault i mbun an phoist sin i mí na Bealtaine 2015. 
Cuimsíonn an fhoireann seisear ball foirne lánaimseartha anois.

Forbairt an tsuímh Ghréasáin agus an chláir
Ag deireadh na bliana 2014, agus de bhun próiseas iomaíoch tairisceana, bronnadh conradh ar ghnólacht 
seachtrach chun an suíomh Gréasáin agus an clár brústocaireachta ar líne a fhorbairt. Cuireadh an suíomh 
Gréasáin agus an clár araon faoi réir tástáil fhairsing inghlacthachta úsáideoirí ag baill foirne an Choimisiúin agus 
ag geallsealbhóirí seachtracha le linn an gheimhridh agus an earraigh chun a chinntiú go mbeadh an córas furasta 
le húsáid agus le nascleanúint. Críochnaíodh an clár agus an suíomh Gréasáin ansin agus seoladh iad go poiblí ag 
ócáid a bhí ar siúl an 30 Aibreán 2015. 

Tá an suíomh Gréasáin www.lobbying.ie ar an ionad céadfhreastail d’aon duine atá ag iarraidh clárú, tuairisceáin 
a chur isteach nó faisnéis a chuardach faoi bhrústocaireacht a rialáil. Mar aon leis an gclár a óstáil, cuimsítear ar 
an suíomh Gréasáin uirlisí faisnéise agus treorach, amhail treoirlínte do dhaoine atá ag seoladh gníomhaíochtaí 
brústocaireachta, treoirlínte maidir le criosú agus le forbairt, agus treoirlínte atá sainoiriúnaithe do ghrúpaí 
oifi geach poiblí ainmnithe. Cuimsítear ar an suíomh freisin sraith físeán teagaisc ina mínítear na próisis chlárúcháin 
agus tuairisceáin, tuairisceáin shamplacha maidir le gníomhaíocht brústocaireachta, “ceisteanna coitianta” a 
nuashonraítear go rialta, agus doiciméid eile ina léirítear na gnéithe éagsúla den Acht. Tá liosta foilseacháin ar 
áireamh in Aguisín 1.

Agus an clár seolta ceithre mhí roimh thosach feidhme an Achta, bhí na daoine sin ar dóigh dóibh oibleagáidí 
a bheith orthu faoin Acht in ann clárú, bréagthuairisceáin a chruthú agus cleachtadh a fháil ar an gcóras i 
dtimpeallacht saor ó riosca. Ag deireadh mhí Lúnasa, tugadh rogha do na cláraithe a bhfaisnéis clárúcháin a 
thabhairt ar aghaidh chuig an gcóras beo nua. Scriosadh gach bréagthuairisceán ón gclár agus seoladh an córas 
beo i nGaeilge agus i mBéarla araon ansin an 1 Meán Fómhair. 

An Grúpa Comhairleach ar Bhrústocaireacht a Rialáil
Cuireadh Grúpa Comhairleach ar bhrústocaireacht a rialáil ar bun, agus é comhdhéanta de shaineolaithe agus 
de gheallsealbhóirí iomchuí (féach Aguisín 2). Is é ról an Ghrúpa faisnéis agus ionchur a sholáthar ar ábhair chur 
chun feidhme, lena n-áirítear tástáil inghlacthachta úsáideoirí ar an gclár; feidhmiú mar fhóram réiteach fadhbanna, 
agus é ag sainaithint saincheisteanna, rioscaí agus bearnaí ar dóigh dóibh dul i bhfeidhm ar oibriú an chórais; agus 
eolas a thabhairt d’fhorbairt straitéisí cumarsáide agus ábhar, treoirlínte reachtacha ina measc, chun a chinntiú go 
mbíonn daoine atá faoi réir an Achta ar an eolas faoina gcuid oibleagáidí. Bhí ionchur ó chomhaltaí den Ghrúpa 
ríthábhachtach maidir le cabhrú leis an gCoimisiún aghaidh a thabhairt ar na príomh-shaincheisteanna cur chun 
feidhme a tháinig as bunú an chláir. 

De réir alt 5(7) den Acht, d’fhoilsigh an tAire Caiteachais Phoiblí agus Athchóirithe Cód Trédhearcachta, ina leagtar 
amach conas a dhéanfaidh comhlachtaí poiblí iomchuí áirithe, amhail grúpaí comhairleacha aireachta, a gcuid 
gníomhaíochtaí a sheoladh ar bhealach trédhearcach. Trí chloí leis an gCód Trédhearcachta sin, tagann cumarsáidí 
leis na comhlachtaí sin faoin eisceacht, atá leagtha amach in alt 5(5)(n) den Acht, ón gceanglas a bhaineann le 
gníomhaíochtaí brústocaireachta a chlárú agus tuairisc a thabhairt orthu. 

Dá réir sin, chloígh an Coimisiún le ceanglais an Chóid Trédhearcachta agus foilsíodh an fhaisnéis riachtanach faoin 
nGrúpa Comhairleach ar an suíomh Gréasáin www.lobbying.ie. 

Cumarsáidí agus for-rochtain
Rinneadh straitéis fhairsing cumarsáide agus for-rochtana a fhorbairt agus a chur chun feidhme chun a chinntiú 
go mbeadh gach duine a bhféadfadh go mbeadh oibleagáidí orthu faoin Acht nó a bhféadfadh go mbeadh leas acu 
san Acht ar an eolas faoi fhorálacha an Achta. I measc na ngníomhaíochtaí for-rochtana ar tugadh fúthu, bhí roinnt 
láithreoireachtaí éagsúla a soláthraíodh do ghrúpaí geallsealbhóirí ar fud na hÉireann, lenar áiríodh gnóthais agus 
cumainn ghnó, carthanais, agus comhlachtaí ionadaitheacha agus tathanta. 

Soláthraíodh láithreoireachtaí do ghrúpaí oifigeach poiblí ainmnithe freisin, lenar áiríodh: Comhaltaí den Dáil agus 
den Seanad, comhaltaí, bainisteoirí agus baill foirne de chuid údarás áitiúil, agus roinnt foirne bainistíochta ó ranna 
agus ó ghníomhaireachtaí éagsúla. Cé nach bhfuil aon oibleagáidí ar oifigigh phoiblí ainmnithe faoin reachtaíocht, 
is amhlaidh go bhfuil leas acu sa chlár toisc go mbeidh siad ainmnithe mar dhaoine a ndearnadh brústocaireacht 
orthu i dtuairisceáin maidir le gníomhaíocht brústocaireachta. Iarraimid ar oifigigh phoiblí ainmnithe iad féin a chur i 
láthair mar oifigigh phoiblí ainmnithe agus iad ag déanamh cumarsáid le daoine a ndéanann brústocaireacht orthu. 
Cuirfidh sé sin le feasacht ar an Acht agus cabhróidh sé le daoine atá ag gabháil do ghníomhaíocht brústocaireachta 
tuairisceáin chruinne a chur isteach. 

I measc na ngníomhaíochtaí eile for-rochtana a bhí ann, bhí láithreacht ar Twitter a bhunú ar mhaithe le haird a 
tharraingt ar eachtraí, ar dhátaí agus ar chlocha míle suntasacha. Rinneadh roinnt alt maidir le brústocaireacht 
a rialáil a chur isteach lena bhfoilsiú i roinnt nuachtán agus irisleabhar. Seoladh comhfhreagras chuig níos mó 
ná 2,000 ceann de chomhlachtaí earnála poiblí agus de chomhlachtaí earnála príobháidí agus chuig an 1,000 
cuideachta is mó in Éirinn chun iad a chur ar an eolas faoin Acht agus faoi na hoibleagáidí a ghabhann leis. Ar 
deireadh, seoladh feachtas náisiúnta fógraíochta i mí Mheán Fómhair, agus é mar aidhm leis feasacht ghinearálta a 
mhúscailt ar an Acht.



An Coimisiún um Chaighdeáin in Oifi gí Poiblí 

15

Uirlisí faisnéise agus acmhainní
In alt 17 den Acht, tugtar d’údarás don Choimisiún treoir a 
eisiúint maidir leis an Acht. Féadfaidh an Coimisiún faisnéis 
a chur ar fáil freisin d’fhonn feasacht faoin Acht agus 
tuiscint air a chur chun cinn. 

D’fhoilsigh an Coimisiún sraith treoirlínte atá sainoiriúnaithe 
do pháirtithe éagsúla a bhfuil leas acu san Acht: Áiríodh 
iad seo a leanas leis na treoirlínte a foilsíodh ar an suíomh 
Gréasáin i mí Lúnasa 2015:

 − Treoir d’Oifi gigh Phoiblí Ainmnithe, 

 − Treoir do Bhaill d’Údaráis Áitiúla, 

 − Treoir do TDanna, do Sheanadóirí agus do FPEnna, 

 − Treoirlínte do dhaoine atá ag leanúint ar aghaidh le 
gníomhaíochtaí brústocaireachta, agus 

 − Le haghaidh tuilleadh faisnéise, féach na Treoirlínte 
maidir leis an mbrústocaireacht i dtaca le criosú agus le 
forbairt. 

Foilsíodh raon faisnéise cabhrach eile ar an suíomh 
Gréasáin freisin, lenar áiríodh ceisteanna coitianta, 
tuairisceáin shamplacha, físeáin treorach, agus Tástáil Trí 
Chéim, lena gcabhraítear le daoine a chinneadh cé acu atá 
nó nach bhfuil an ghníomhaíocht a bhfuil siad ag gabháil di 
ina gníomhaíocht brústocaireachta. 

Caibidil 4
Oibríochtaí ó Thosach Feidhme

Ceanglaítear in alt 25(2) den Acht go gcuirfear an fhaisnéis seo a leanas ar áireamh 
sa tuarascáil seo, agus í i bhfoirm nach gcumasaíonn na daoine lena mbaineann a 
aithint:

 − Aon chinntí faoi alt 14 a rinneadh nó a bhí i bhfeidhm sa bhliain sin [iarrataí ar fhoilsiú moillithe];

 − Aon imscrúduithe faoi alt 19 a críochnaíodh sa bhliain sin;

 − Aon iarratais ar thoiliú faoi alt 22 [srianta iarfhostaíochta], agus na breitheanna go léir i dtaobh na n-iarratas sin, 
a rinneadh sa bhliain sin; 

 − Aon chiontuithe i leith cionta faoi alt 20 sa bhliain sin; agus

 − Aon fhógraí íocaíochta seasta a seirbheáladh faoi alt 21 sa bhliain sin.

Baineann an t-eolas seo a leanas le bliain féilire 2015. Níl aon eolas le haghaidh tuairisceán 21 Eanáir ann.

Cinntí faoi alt 14
Faoi alt 14 den Acht, féadfaidh cláraí iarratas a dhéanamh ar mhoill a chur ar fhoilsiú na sonraí ina chlárú nó ina 
thuairisceán maidir le gníomhaíochtaí brústocaireachta sa chás, maidir le haon fhaisnéis a chur ar fáil, go bhféadfaí 
le réasún a bheith ag súil leis:

 − go mbeadh drochéifeacht thromaí ag an gcur ar fáil sin ar leasanna airgeadais an Stáit, ar an ngeilleagar 
náisiúnta, nó ar leasanna gnó i gcoitinne nó ar leasanna gnó daoine d’aon tuairisc, nó

 − go mbeadh an cur ar fáil sin ina chúis le caillteanas airgeadais ábhartha don duine lena mbaineann an fhaisnéis 
nó go ndéanfaí dochar mór leis an gcur ar fáil sin do staid iomaíochta an duine sin i seoladh shlí bheatha, ghairm 
nó ghnó an duine nó do thoradh aon chaibidlí conarthacha nó eile atá á seoladh ag an duine sin.

Sa bhliain 2015, fuarthas 7 n-iarratas ar mhoill a chur ar fhoilsiú sonraí clárúcháin. I gcás na n-iarratas sin: 

 − Cláraíodh cúig chinn tri dhearmad mar gheall ar mhíthuiscint ar cheanglais an Achta. Ní chun críocha an Achta 
a bhí triúr ag gabháil do ghníomhaíocht brústocaireachta, agus d’iarr siad ina dhiaidh sin go mbainfí a gclárú den 
chóras. Toisc gur trí dhearmad a cuireadh na cláruithe féin isteach, ní raibh aon chinneadh faoi alt 14 ag teastáil. 
Baineadh na sonraí clárúcháin den chlár ansin.

 − Bhain duine amháin míbhrí as feidhmiú na bhforálacha maidir le foilsiú moillithe, agus chuir siad iarratas isteach 
trí dhearmad dá bharr. Toisc gur trí dhearmad a cuireadh an t-iarratas isteach, ní raibh aon chinneadh faoi alt 14 
ag teastáil. Foilsíodh na mionsonraí clárúcháin ina dhiaidh sin.

 − Fuarthas iarratas iarbhír amháin ar mhoill a chur ar fhoilsiú sonraí clárúcháin. Diúltaíodh don iarratas sin. 
Foilsíodh na sonraí clárúcháin ina dhiaidh sin.

Sa bhliain 2015, ní bhfuarthas iarratas ar bith ar mhoill a chur ar fhoilsiú sonraí clárucháin.

Dá bhrí sin, tá cinneadh amháin déanta faoin alt seo sa bhliain 2015.

Cinntí faoi ailt 19-22
In alt 19 den Acht, tugtar d’údarás don Choimisiún imscrúduithe a dhéanamh ar sháruithe féideartha ar an Acht. 
Cuirtear síos ar chionta in alt 20 den Acht agus foráiltear in alt 21 d’fhógraí íocaíochta seasta a ghearradh i leith 
sáruithe sonracha. 

Toisc nach bhfuil forálacha imscrúdaitheacha agus forfheidhmithe an Achta i bhfeidhm go fóill, lena n-áirítear iad sin 
atá leagtha amach in ailt 19, 20 agus 21, níl aon rud le tuairisciú ag an gCoimisiún maidir leis na hailt sin.

Foráiltear in alt 22 den Acht do shrianta iarfhostaíochta ar chatagóirí sonracha d’oifigigh phoiblí ainmnithe. 
Féadfaidh oifigeach poiblí ainmnithe iarratas a dhéanamh chuig an gCoimisiún ar thoiliú chun na srianta sin a 
tharscaoileadh nó a laghdú.

Ní bhfuarthas aon iarratais ar thoiliú faoi alt 22 ó oifigigh phoiblí ainmnithe reatha ná ó iaroifigigh phoiblí ainmnithe a 
bhí ag iarraidh na srianta iarfhostaíochta a bhféadfadh go mbeidís faoina réir a tharscaoileadh nó a laghdú.

Nósanna imeachta inmheánacha agus próisis achomhairc
Chuir an Coimisiún raon de nósanna imeachta agus de phrótacail inmheánacha i bhfeidhm chun tacú le breitheanna 
a thabhairt de réir na bhfreagrachtaí reachtúla atá air faoin Acht agus chun treoir a thabhairt do bhaill foirne maidir leis 
na freagrachtaí atá orthu a chomhlíonadh ar bhealach cothrom, comhsheasmhach agus éifeachtúil.

Foráiltear in alt 23 den Acht d’achomhairc a dhéanamh in aghaidh breitheanna sonracha ón gCoimisiún, mar 
shampla, breitheanna a bhaineann le faisnéis atá sa chlár a bhaint (alt 10(5)), iarratais ar fhoilsiú moillithe (alt 14), 
agus iarratais ar shrianta marana iarfhostaíochta is infheidhme maidir le haicmí áirithe d’oifigigh phoiblí ainmnithe a 
tharscaoileadh nó a laghdú (alt 22). 

Chuir an Roinn Caiteachais Phoiblí agus Athchóirithe painéil oifigeach neamhspleách achomhairc ar bun. Beidh 
siad sin in ann achomhairc a éisteacht i nGaeilge agus i mBéarla araon.

Faoin Acht, féadfaidh an t-oifigeach neamhspleách achomhairc seasadh le breith ón gCoimisiún nó í a chur ar ceal 
agus breith eile a chur ina háit. Féadfar achomharc a dhéanamh in aghaidh breitheanna ón oifigeach achomhairc 
chun na hArd-Chúirte ar phonc dlí. 

Oibriú le daoine eile
D’fhonn taithí a mhalartú agus foghlaim ón dea-chleachtas i ndlínsí eile, chuaigh an Coimisiún i mbun caidrimh le 
roinnt cleachtóirí agus eagraíochtaí idirnáisiúnta, mar aon leis an lucht léinn in Éirinn agus thar lear: 

 − Thug Sherry Perreault aitheasc ag ceardlann maidir le brústocaireacht a rialáil, rud ar óstáil Ollscoil Stirling, 
Albain, é i mí na Samhna. Toisc go raibh dréachtreachtaíocht brústocaireachta á breithniú sa tír ag an am, bhí 
an cheardlann dírithe ar an lucht parlaiminte, ar an lucht déanta beartas agus ar an lucht léinn in Albain agus 
tugadh cláraitheoirí brústocaireachta as Éirinn, as an Ríocht Aontaithe agus as an Aontas Eorpach le chéile 
inti. Labhair na cláraitheoirí faoina n-eispéireas féin ar chlár gníomhaíochtaí brústocaireachta a bhunú agus a 
chothabháil. I measc na gcainteoirí eile ag an ócáid, bhí saineolaí ar an ábhar ón Eagraíocht um Chomhar agus 
Fhorbairt Eacnamaíochta (ECFE) agus acadóirí as Albain agus as na Stáit Aontaithe.

 − D’fhreagair Rúnaíocht an Choimisiúin do roinnt ceisteanna ón bhFrainc, ón Aontas Eorpach agus ó ECFE sa 
bhliain freisin. I mí na Samhna, tháinig Rúnaíocht an Choimisiúin le chéile le toscaire ar cuairt ó La Haute 
autorité pour la transparence de la vie publique [an tArd-Údarás um Thrédhearcacht sa Saol Poiblí]. 

 − Chuaigh Rúnaíocht an Choimisiúin leis an Council on Governmental Ethics Laws (COGEL) [an Chomhairle um 
Dhlíthe Eitice Rialtais], comhlacht idirnáisiúnta do chleachtóirí eitice, rialálaithe brústocaireachta ina measc. 
Tá an comhlacht lonnaithe sna Stáit Aontaithe. Soláthraíonn COGEL fóram inar féidir le comhaltaí faisnéis a 
chomhroinnt, an dea-chleachtas a mhalartú agus tabhairt faoi fhorbairt ghairmiúil trí chomhdháil bhliantúil.

Caibidil 5
Príomh-Shaincheisteanna sa Bhliain 2015

Tá sé tábhachtach a thabhairt faoi deara gur gá an tAcht a léirmhíniú agus a 
chur i bhfeidhm i gcásanna san fhíorshaol. Ní féidir gach cás féideartha a réamh-
mheas ná treoir a bheith i bhfeidhm dóibh roimh ré. Nuair a bhítear in ann treoir 
ghinearálta a bhaint as cásanna, áfach, cabhraíonn ceisteanna agus freagraí maidir 
leis na cásanna sin le heolas a thabhairt d’fhorbairt agus d’fheabhas leanúnach na 
n-uirlisí tagartha agus faisnéise a bhíonn ar fáil ar an suíomh Gréasáin lobbying.ie, 
ceisteanna coitianta ina measc. Táthar ag súil go leanfar ar aghaidh leis an ábhar sin 
a mhéadú le himeacht ama, de réir mar a ghnóthaíonn an Coimisiún tuilleadh taithí 
ar an Acht a riar. 

Ar ndóigh, déanfaidh an Coimisiún faireachán ar aon iarmhairtí diúltacha neamhbheartaithe a thagann as oibriú an 
Achta agus cuirfi dh sé aon ionchur is gá ar fáil don athbhreithniú reachtach atá le teacht, rud a stiúrfaidh an Roinn 
Caiteachais Phoiblí agus Athchóirithe é. 

Is iad seo a leanas sampla de roinnt de na saincheisteanna a tarraingíodh anuas cheana féin. Tá tuilleadh faisnéise 
faoi chuid mhór de na saincheisteanna sin ar fáil sa rannán Ceisteanna Coitianta den suíomh Gréasáin 
www.lobbying.ie. 

Brústocaireacht lasmuigh d’Éirinn
Tá méid mór spéise ann sa cheist maidir le cé acu is gá nó nach gá cumarsáid a dhéantar lasmuigh d’Éirinn a 
chlárú. 

Ní dhéantar aon dealú san Acht maidir leis an áit a ndéantar cumarsáid iomchuí. Ina theannta sin, sainaithnítear 
go sainráite san Acht agus sna hionstraimí reachtúla a ghabhann leis gur oifi gigh phoiblí ainmnithe iad Comhaltaí 
Éireannacha de Pharlaimint na hEorpa agus státseirbhísigh shinsearacha, lena n-áirítear státseirbhísigh áirithe a 
bhfuil a bpost lonnaithe thar lear. 

Níl an cinneadh ar cé acu a thagann nó nach dtagann cumarsáid lasmuigh den dlínse ag brath ar an gceist aonair 
maidir le cé acu a dhéantar nó nach ndéantar í go fi siciúil lasmuigh den tír. Déanfar gach cás a athbhreithniú 
bunaithe ar a fhíricí féin chun a fháil amach cé na cúinsí ina dtiocfadh cumarsáid laistigh de dhlínse nó lasmuigh 
di agus cé acu a bheadh nó nach mbeadh feidhm ag an Acht maidir leis an gcumarsáid agus conas a d’fhéadfadh 
feidhm a bheith ag an Acht maidir leis an gcumarsáid. Tá cuid mhór saincheisteanna ann is gá a chur san 
áireamh agus measúnú á dhéanamh ar cé acu atá nó nach bhfuil cumarsáid ar leith ina gníomhaíocht inchláraithe 
brústocaireachta. Mar shampla, cé hé a bhí ina pháirtí sa chumarsáid, cárbh as a tháinig an chumarsáid ar dtús 
agus cá bhfuarthas í, agus cé a rinne, a bhainistigh nó a threoraigh an ghníomhaíocht. 

Beag beann ar an áit a ndéantar cumarsáid, áfach, is amhlaidh go bhfuil duine a thagann faoi raon feidhme 
na reachtaíochta ag gabháil do ghníomhaíocht brústocaireachta chun críche an Achta sa chás go ndéanann sé 
cumarsáid le hoifi geach poiblí ainmnithe Éireannach maidir le ní iomchuí. Táimid ag súil go gcláróidh gach duine 
atá ag gabháil do ghníomhaíocht brústocaireachta.

Clárú carthanas agus an cheist maidir le stádas carthanúil
Tugann cuid mhór carthanas agus eagraíochtaí neamhbhrabúis faoi ghníomhaíochtaí brústocaireachta agus 
d’fhéadfadh go mbeadh oibleagáid orthu clárú faoin Acht um Brústocaireacht a Rialáil 2015 dá bharr sin. Chuir 
roinnt eagraíochtaí carthanúla ceisteanna cheana féin maidir le cé acu a bheidh nó nach mbeidh aon difear 
ann dá stádas carthanúil nó dá ndíolúintí carthanúla ó cháin má chláraíonn siad mar bhrústocaire. Cé gur faoi 
na Coimisinéirí Ioncaim agus faoin Rialálaí Carthanas atá sé a chinneadh cé acu atá nó nach bhfuil eagraíocht 
incháilithe do stádas carthanúil nó chun leas a bhaint as díolúintí ó cháin, níl aon bhac ann ar charthanais 
brústocaireacht a dhéanamh fad is a chloíonn an ghníomhaíocht brústocaireachta le forálacha an Achta Carthanas, 
is é sin le rá, go dtagann sí le príomhchuspóirí na heagraíochta. 

Ní chuirfidh eagraíocht a stádas carthanúil i mbaol má chláraíonn sí mar bhrústocaire amháin. Ní mór di a 
bhreithniú, áfach, cé acu atá an tsainghníomhaíocht brústocaireachta atá sí ag iarraidh a dhéanamh inghlactha 
nó nach bhfuil. Is féidir go mbeidh ar charthanais na Coimisinéirí Ioncaim agus/nó an tÚdarás Rialála Carthanas a 
shásamh go bhfuil a ngníomhaíocht brústocaireachta ag teacht lena bpríomhchuspóirí. Má tá siad in amhras faoi cé 
acu atá gníomhaíocht brústocaireachta cuí nó nach bhfuil, moltar d’eagraíochtaí treoir a iarraidh ó na Coimisinéirí 
Ioncaim nó ón Údarás Rialála Carthanas. 

Faoin Acht um Brústocaireacht a Rialáil, ní mór do dhuine ag a bhfuil níos mó ná deichniúr fostaithe, nó do 
chomhlacht ionadaitheach nó tathanta ag a bhfuil fostaí amháin ar a laghad, agus atá ag déanamh cumarsáid le 
hoifigeach poiblí ainmnithe maidir le ní iomchuí clárú agus tuairisceáin maidir le gníomhaíocht brústocaireachta a 
chur isteach. Ní ann d’aon díolúine ón gceanglas sin i gcás carthanas. 

Modh nó áit na cumarsáide
Ní dhéantar aon dealú san Acht um Brústocaireacht a Rialáil 2015 maidir le modh na cumarsáide iomchuí, maidir 
leis an áit a ndearnadh an chumarsáid iomchuí ná maidir lena fhoirmiúla atá an chumarsáid iomchuí. Má dhéanann 
duine a thagann faoi raon feidhme na reachtaíochta cumarsáid le hoifigeach poiblí ainmnithe maidir le ní iomchuí, is 
ionann é sin agus brústocaireacht agus ní mór an chumarsáid a chlárú dá bharr.

Faoin Acht, d’fhéadfaí a mheas gurb ionann agus brústocaireacht idirghníomhaíocht neamhfhoirmiúil a dhéantar go 
sóisialta, in áitreabh gnó nó ar an tsráid, faoi mar a mheastar gurb ionann agus brústocaireacht cruinniú a thionóltar 
in oifig comhairleora nó laistigh de Theach Laighin. I gcásanna áirithe, d’fhéadfaí a mheas gur brústocaireacht atá i 
dtéacsanna nó i ríomhphoist a sheoladh nó sna meáin shóisialta a úsáid. 

Chuir a lán daoine ceisteanna a bhain go sonrach le Twitter a úsáid. Ní mheasfaí de ghnáth gurb ionann agus 
brústocaireacht tvuít atá dírithe ar lucht féachana leathan agus nach bhfuil dírithe ar dhuine aonair. Mar sin féin, 
más rud é go seoltar tvuít chuig oifigeach poiblí ainmnithe aonair nó go bhfuil an t-oifigeach sin clibeáilte sa tvuít, 
d’fhéadfadh gur ghníomhaíocht inchláraithe brústocaireachta í. Bheadh sé sin ag brath ar cé acu a thagann nó nach 
dtagann an duine atá á seoladh faoi raon feidhme an Achta agus ar cé acu a bhaineann nó nach mbaineann ábhar 
na tvuíte le ní iomchuí.

Aighneachtaí do chomhairliúcháin phoiblí
Luaitear i bhfo-alt 5(5)(e) den Acht um Brústocaireacht a Rialáil gur díolmhaithe atá “cumarsáidí a iarrann 
comhlacht seirbhíse poiblí agus a fhoilsíonn sé”. Dá bhrí sin, ba dhíolmhaithe a bheadh aon aighneachtaí a 
dhéantar mar chuid de phróiseas comhairliúcháin phoiblí fad is gurb é an comhlacht seirbhíse poiblí a d’iarr iad 
agus go bhfoilsíonn an comhlacht seirbhíse poiblí iad. Tá an sainmhíniú ar chomhlacht seirbhíse poiblí chun críocha 
na coda seo leagtha amach in alt 7 den Acht.

Chuir cláraithe imní áirithe in iúl go bhféadfadh nach mbeadh aighneacht foilsithe ag an gcomhlacht poiblí a d’iarr 
an chumarsáid roimh an spriocdháta le haghaidh tuairisceán maidir le gníomhaíocht brústocaireachta. Sa chás gur 
thug an comhlacht poiblí le fios go bhfuil rún aige na haighneachtaí a fhoilsiú, níl aon oibleagáid ar an gcláraí an 
chumarsáid a chur ar áireamh ina thuairisceán féin maidir le gníomhaíocht brústocaireachta. Sa chás nach eol cé 
acu atá nó nach bhfuil rún ag an gcomhlacht poiblí na haighneachtaí a fhoilsiú, ba cheart an méid sin a sheiceáil 
leis an gcomhlacht poiblí. 

D’fhonn cabhrú le daoine a bhféadfadh go mbeadh oibleagáidí orthu faoin Acht, moltar do chomhlachtaí poiblí an 
rún atá acu a léiriú go soiléir agus iad i mbun próiseas comhairliúcháin den sórt sin.

Cé a thosaíonn an teagmháil
Is minic a dhéanfaidh oifigeach poiblí ainmnithe teagmháil le geallsealbhóir chun a thuairimí a fháil, ar bhonn 
foirmiúil nó neamhfhoirmiúil, maidir le ní iomchuí. Ní dhéantar aon dealú san Acht maidir leis an duine a thosaíonn 
cumarsáid iomchuí. Más rud é go ndéanann oifigeach poiblí ainmnithe teagmháil le duine a thagann faoi raon 
feidhme an Achta agus go ndéanann an duine sin cumarsáid iomchuí, ba ghá an chumarsáid a chlárú sa chás sin, 
beag beann ar cén duine a thosaigh an comhrá.

Tá sé tábhachtach dealú a dhéanamh idir na cineálacha comhairliúcháin sin agus na comhairliúcháin phoiblí 
fhoirmiúla dá dtagraítear thuas, áit a n-iarrann comhlacht poiblí aighneachtaí ar shaincheist ar leith agus a bhfuil rún 
aige na haighneachtaí sin a fhoilsiú. 

An ról atá ag comhlachtaí ionadaitheacha
Foráiltear go sainráite in alt 5(2)(b) den Acht gur faoi raon feidhme an Achta a thagann comhlacht ionadaitheach – is é 
sin, comhlacht atá ann go príomha chun bheith ionadaitheach do leasanna a chomhaltaí agus a dhéanann cumarsáidí 
iomchuí thar ceann aon duine de na comhaltaí sin – sa chás go bhfuil fostaí amháin ar a laghad aige. Féadfaidh 
comhlachtaí ionadaitheacha tathant a dhéanamh thar ceann leasanna comhalta aonair nó thar ceann leasanna 
comhaltaí. Más rud é gurb é an comhlacht ionadaitheach a dhéanann an ghníomhaíocht brústocaireachta, nó gurb é 
an comhlacht ionadaithe a bhainistíonn nó a threoraíonn an ghníomhaíocht brústocaireachta, is ar an gcomhlacht atá 
an fhreagracht as clárú agus as tuairisceáin maidir lena ghníomhaíocht brústocaireachta a chur isteach. 

Más rud é go ndéanann comhalta aonair de chomhlacht ionadaitheach a ghníomhaíochtaí brústocaireachta féin nó 
go mbainistíonn nó go dtreoraíonn comhalta aonair gníomhaíochtaí brústocaireachta leis féin agus ar leithligh ó na 
gníomhaíochtaí brústocaireachta sin a dtugann an comhlacht ionadaitheach fúthu, ní mór don chomhalta measúnú 
a dhéanamh ar a oibleagáidí féin faoin Acht. Má thagann an comhalta faoi raon feidhme an Achta, ní mór dó clárú 
agus tuairisceáin ar leith maidir lena ghníomhaíochtaí brústocaireachta féin a chur isteach. 

Rúndacht cliaint
Féadfaidh gairmithe ó raon leathan earnálacha cumarsáid a dhéanamh thar ceann cliaint. I measc daoine den 
sórt sin, tá aturnaetha, gairmithe cánach, cuntasóirí agus sainchomhairleoirí bainistíochta. Má tá sé ag déanamh 
cumarsáide thar ceann cliaint, ní mór don bhrústocaire clárú agus a chliant a shainaithint ina thuairisceán maidir le 
gníomhaíochtaí brústocaireachta. Níl aon díolúine ó chur i bhfeidhm an Achta ann d’aon ghairm ar leith.

Chuir roinnt daoine imní in iúl faoi cé acu atá nó nach bhfuil sé ina shárú ar rúndacht cliaint clárú agus tuairisceáin a 
chur isteach. Ní gá rúndacht cliaint a shárú chun comhlíonadh an Achta a áirithiú. Mar gheall ar an leibhéal faisnéise 
atá ag teastáil i dtuairisceán, níor cheart go mbeadh gá ann le faisnéis faoi dhíospóireacht rúnda a chur ar fáil ann. Dá 
dtiocfadh cás den sórt sin chun cinn, dhéanfaí measúnú air bunaithe ar na fíricí ar leith a bhaineann leis. 

An ról atá ag oifigigh phoiblí ainmnithe maidir le tacú leis an Acht
Ní leagtar san Acht aon cheanglais ar oifigigh phoiblí ainmnithe clárú, tuairisceáin a chur isteach ná faisnéis atá 
i dtuairisceáin arna gcur isteach ag brústocairí a bhailíochtú. Mar sin féin, fuarthas moltaí, lenar áiríodh cinn ó 
oifigigh phoiblí ainmnithe, go bhféadfaí dearbhú breise a thabhairt maidir le cruinneas na faisnéise atá i dtuairisceán 
dá gceanglófaí ar oifigigh phoiblí tuairisceáin a bhailíochtú ina bhfuil siad ainmnithe mar dhaoine a ndearnadh 
brústocaireacht orthu. 

Féadfaidh oifigigh phoiblí ainmnithe a iarraidh go gceartófaí aon fhaisnéis atá míchruinn, agus tá feidhm 
tuairiscithe ann ar an gclár chun é sin a chumasú. Chomh maith leis sin, féadfaidh siad roghnú clárú d’fhotha RSS 
(Sindeacáitiú Barrshimplí) chun nuashonruithe a fháil nuair a ainmnítear iad i dtuairisceán. 

Cé nach bhfuil aon oibleagáidí foirmiúla ar oifigigh phoiblí ainmnithe faoin Acht, tá roinnt dea-chleachtas 
sainaitheanta ag an gCoimisiún um Chaighdeáin in Oifigí Poiblí. Tá siad sin leagtha amach sna Treoirlínte d’Oifigigh 
Phoiblí Ainmnithe, sna Treoirlínte do TDanna, do Sheanadóirí agus do FPEnna, agus sna Treoirlínte do Bhaill 
d’Údaráis Áitiúla. Tá gach ceann de na cáipéisí sin ar fáil ar www.lobbying.ie. 

An ról atá ag comhlachtaí poiblí maidir le tacú leis an Acht
Ceanglaítear san Acht ar chomhlachtaí poiblí liosta dá n-oifigeach poiblí ainmnithe a fhoilsiú agus a chothabháil ar 
a suíomh Gréasáin. Iarradh ar gach comhlacht oifigeach um chomhlíonadh a shainaithint chun cabhrú le hobair 
ina leith sin. D’éirigh go geal leis sin agus téann an Coimisiún i dteagmháil le comhlachtaí poiblí chun a chinntiú go 
nuashonraítear a suíomh Gréasáin go rialta agus chun an Coimisiún a chumasú a bhunachar sonraí clárúcháin féin 
a choinneáil cothrom le dáta. 

Is féidir le comhlachtaí poiblí tacú le cur chun feidhme an Achta freisin trí shainaithint a dhéanamh ar chomhlachtaí 
comhairleacha nó ar ghrúpaí oibre a oibríonn de réir an Chóid Trédhearcachta. 

Caibidil 6
Achoimre agus na chéad chéimeanna eile 

Den chuid ba mhó, ba dhearfach a bhí an fhreagairt don Acht agus do na 
hoibleagáidí a ghabhann leis i measc na ndaoine sin a bhfuil oibleagáid orthu 
clárú. Féachtar ar an gclár mar cheann atá furasta le húsáid agus le nascleanúint 
agus is beag deacracht a bhíonn ag formhór na ndaoine agus iad ag clárú 
agus ag cur tuairisceán isteach. Thug a lán daoine faoi deara go bhfuil siad i 
bhfách le trédhearcacht mhéadaithe ó thaobh brústocaireachta de agus gur 
mhaith leo comhlíonadh forleathan a fheiceáil. Mar an gcéanna, bhí ardleibhéal 
rannpháirtíochta ann ó oifi gigh phoiblí ainmnithe ag gach leibhéal den Rialtas.

Cé go dtabharfaidh an Coimisiún tuairisc an bhliain seo chugainn ar na gníomhaíochtaí ar tugadh fúthu sa bhliain 
2016 chun tacú leis an Acht um Brústocaireacht a Rialáil (an tAcht), ba mhaith linn trácht gairid a dhéanamh ar na 
torthaí luatha ar an gcéad tréimhse tuairiscithe.

Torthaí ar an gcéad tréimhse tuairiscithe
Leagtar amach san Acht trí thréimhse fhorordaithe tuairiscithe in aghaidh na bliana. Bhí an chéad tréimhse 
tuairiscithe ar siúl idir an 1 Meán Fómhair 2015 agus an 31 Nollaig 2015. I gcás aon duine a bhí ag gabháil do 
ghníomhaíocht brústocaireachta laistigh den tréimhse ceithre mhí sin, ba ghá dó clárú agus na chéad tuairisceáin 
uaidh a chur isteach laistigh de 21 lá tar éis dheireadh na tréimhse tuairiscithe sin (is é sin, faoin 21 Eanáir 2016). 

Chláraigh breis agus 1,100 duine agus eagraíocht agus seoladh níos mó ná 2,500 tuairisceán chuig an gClár 
Brústocaireachta ar líne faoi dheireadh an spriocdháta (féach Aguisín 3). Faoi mar a thug Cathaoirleach an 
Choimisiúin faoi deara sa phreaseisiúint inar sonraíodh an chloch mhíle, “Táscaire an-dearfach is ea an leibhéal 
iomlán comhlíonta agus táthar ag glacadh leis an ngá atá ann le hoscailteacht agus trédhearcacht i gcúrsaí 
brústocaireachta.”

Trí anailís a dhéanamh ar na chéad tuairisceáin a fuarthas, beidh an Coimisiún in ann sainaithint a dhéanamh ar 
aon réimsí nó ar aon earnálacha inar gá tabhairt faoi thuilleadh obair for-rochtana ar mhaithe le feasacht a chothú ar 
an Acht. Beidh sé in ann uirlisí faisnéise a athbhreithniú agus a fheabhsú freisin ar mhaithe le tuiscint níos soiléire 
a chinntiú ar na ceanglais chlárúcháin agus tuairisceáin. Chuir an Coimisiún feabhas ar an rannán Ceisteanna 
Coitianta den suíomh Gréasáin cheana féin. Chomh maith leis sin, leasaigh sé an fhoirm shamplach tuairisceáin 
agus d’ullmhaigh sé doiciméad ina sainaithnítear botúin choitianta a rinneadh sna chéad tuairisceáin.

Cé nach bhfuil ról comhairleach reachtúil ag an gCoimisiún i dtaca le cláraithe, tá sé ag iarraidh, sa chéad tréimhse 
tuairisceáin, cúnamh a thabhairt do chláraithe a chláraigh go mícheart nó a chuir tuairisceáin mhíchruinne isteach. 
Tá sé de fhreagracht ar an duine atá ag cur an tuairisceáin isteach, áfach, a chinntiú gur cruinn an fhaisnéis atá 
tugtha ann.

Na chéad chéimeanna eile
Táthar ag súil le hardleibhéal gníomhaíochta 
sa bhliain reatha mar gheall ar na trí 
thréimhse tuairisceáin ar leith atá sceidealta, 
mar gheall ar an dócúlacht go gcuirfear 
tús leis na forálacha imscrúdaithe agus 
forfheidhmithe atá leagtha amach i 
gCuid IV den Acht, agus mar gheall ar an 
athbhreithniú reachtach atá beartaithe ar 
an Acht.

Tá an Coimisiún ag tabhairt faoi thuilleadh 
córas forbartha ar an gclár chun cabhrú le 
fógraí íocaíochta seasta a thabhairt isteach i 
leith sáruithe áirithe ar an Acht. 

Ina theannta sin, cuirfi dh an Coimisiún na 
hacmhainní agus na próisis is gá i bhfeidhm 
chun forálacha imscrúdaithe an Achta a 
riar go cuí. 

Foráiltear in alt 16 den Acht go bhféadfaidh 
an Coimisiún “cód iompair a tháirgeadh 
do dhaoine a sheolann gníomhaíochtaí 
brústocaireachta, agus é a athbhreithniú 
ó am go ham, d’fhonn ardchaighdeáin 
ghairmiúla agus dea-chleachtas a chur 
chun cinn”. D’fhonn deis a thabhairt do 
dhaoine éirí cleachta leis an reachtaíocht, 
níl aon rún ag an gCoimisiún cód den sórt 
sin a fhorbairt i gcéad bhliain an Achta. In 
am trátha, tabharfaidh an Coimisiún faoi na 
comhairliúcháin agus faoin taighde iomchuí 
ar fad a theastaíonn chun cód a fhorbairt. 

Ceanglaítear in alt 2 den Acht go ndéanfaidh an tAire 
Caiteachais Phoiblí agus Athchóirithe athbhreithniú a 
thosú ar oibriú an Achta roimh dheireadh na chéad 
bhliana. I dteannta an mhórchomhairliúcháin a 
dhéantar le daoine atá ag gabháil do ghníomhaíocht 
brústocaireachta agus le páirtithe leasmhara eile, 
ceanglaítear ar an Aire dul i gcomhairle leis an 
gCoimisiún freisin. Beidh an Coimisiún sásta, ar 
ndóigh, aon ionchur a theastaíonn a chur ar fáil don 
athbhreithniú agus foilseoidh sé an t-ionchur sin in 
am trátha. 

Mar fhocal scoir, leanfaidh an Coimisiún ar aghaidh 
le sainaithint a dhéanamh ar na deiseanna atá ann 
feasacht agus tuiscint a mhéadú ar an Acht d’fhonn 
comhlíonadh a chur chun cinn. Agus riar éifeachtach 
an Achta um Brústocaireacht a Rialáil á chinntiú 
aige, féachfaidh an Coimisiún um Chaighdeáin in 
Oifi gí Poiblí le trédhearcacht agus le dea-rialachas a 
chothú sa saol poiblí in Éirinn.

Aguisín 1: 
Liosta 
Foilseachán ón 
gCoimisiún um 
Chaighdeáin, 
2015

Aguisín 1
Liosta Foilseachán ón gCoimisiún um Chaighdeáin, 
2015

 − Treoir Ghearr maidir leis an Acht

 − An tAcht um Brústocaireacht a Rialáil 2015: Treoirlínte do dhaoine atá ag leanúint ar aghaidh le gníomhaíochtaí 
brústocaireachta

 − An tAcht um Brústocaireacht a Rialáil 2015: Treoirlínte maidir leis an mbrústocaireacht i dtaca le forbairt talún 
agus le criosú talún

 − An tAcht um Brústocaireacht a Rialáil 2015: Treoir d’Oifi gigh Phoiblí Ainmnithe

 − An tAcht um Brústocaireacht a Rialáil 2015: Treoir do TDanna, do Sheanadóirí agus do FPEnna

 − An tAcht um Brústocaireacht a Rialáil 2015: Treoir do Bhaill d’Údaráis Áitiúla

*Tabhair faoi deara: Tá na foilseacháin uile ar fáil ar líne ag www.lobbying.ie

Aguisín 2:
Comhaltaí den 
Ghrúpa 
Comhairleach ar 
Bhrústocaireacht 
a Rialáil

Aguisín 2
Comhaltaí den Ghrúpa Comhairleach ar 
Bhrústocaireacht a Rialáil
Comhairle Bharra na hÉireann
Shirley Coulter
Stiúrthóir Cumarsáide agus Beartais

Cumann Comhlachais Tráchtála na hÉireann
Ian Talbot
Príomhfheidhmeannach 

Coiste Comhairleach na gComhlachtaí 
Cuntasaíochta – Éire
Pat Costello
Príomhfheidhmeannach

Eircom Ltd
Pat Galvin
Stiúrthóir Gnóthaí Poiblí

Grúpa Athchóirithe Cánach Charthanais na hÉireann 
(ICTR)
Sheila Nordon
Stiúrthóir Feidhmiúcháin

IMPACT, Ceardchumann
Niall Shanahan
Oifi geach Cumarsáide

Ibec
Siobhán Masterson
Ceann Gnóthaí Corparáideacha

Cumann Ailse na hÉireann
Kathleen O’Meara
Ceann Tathanta agus Cumarsáide

Feirmeoirí Aontaithe na hÉireann
Elaine Farrell
Feidhmeannach Idirchaidrimh leis an Oireachtas/
Feidhmeannach Miondíola

Institiúid Pleanála na hÉireann
Seán O’Leary
Stiúrthóir Feidhmiúcháin

Foras Cánachais na hÉireann
Martin Lambe
Príomhfheidhmeannach

Dlí-Chumann na hÉireann
Cormac Ó Culáin
Aturnae/Feidhmeannach Gnóthaí Poiblí

Cumann na mBainisteoirí Contae agus Cathrach
Joan Martin
Príomhfheidhmeannach, Comhairle Contae Lú

Institiúid na hÉireann um Chaidreamh Poiblí
John Carroll
Príomhfheidhmeannach

Na Coimisinéirí Ioncaim
Denis Barry
Príomhoifi geach

Aguisín 3
Tuairisceáin a rinneadh roimh an spriocdháta ar an 
21 Eanáir 2016
Fíor 1: Miondealú de réir réimse beartais phoiblí 

Fíor 2: Miondealú de réir ní iomchuí

R-phost:  info@lobbying.ie  

